
XORIJ TAJRIBASI ASOSIDA MAMLAKATIMIZDA 
MOLIYAVIY SAVODXONLIKNI OSHIRISH 
Shamansurova Zilola Abduvahitovna
Toshkent davlat iqtisodiyot universiteti
“Moliya va moliyaviy texnologiyalar” 
kafedrasi professori (PhD)
ORCID № 0009-0009-5152-3518
e-mail: z.shamansurova@tsue.uz 

Annotatsiya: Mazkur ilmiy maqola O‘zbekiston umumiy o‘rta ta’lim tizimida moliyaviy savodxonlik darajasini 
oshirishning dolzarb jihatlarini yoritishga hamda ilg‘or xorijiy tajribalarni o‘rganish va ularni milliy ta’lim 
muhitiga integratsiyalash masalalari tadqiq qilingan. Tadqiqotda bir qator xorijiy davlatlarda joriy etilgan 
moliyaviy savodxonlik dasturlarining mazmuni, metodik yondashuvlari va ularning samaradorlik omillari 
tahlil qilinadi hamda ushbu tajribalarni O‘zbekiston sharoitida qo‘llashning konseptual asoslari o‘rganilgan. 
Maqolada moliyaviy savodxonlikning aholi iqtisodiy farovonligi va barqarorligiga ijobiy ta’siri asoslab berilib, 
ushbu jarayonda davlat va xususiy sektor o‘rtasidagi hamkorlikning ahamiyati, ta’lim muassasalarida 
mazkur yo‘nalishda ixtisoslashgan kurs va treninglar tashkil etish, shuningdek, innovatsion texnologiyalar 
hamda interaktiv o‘quv usullaridan samarali foydalanish zarurligi asoslangan. Xorijiy tajriba asosida ishlab 
chiqilgan konseptual takliflar va amaliy tavsiyalar O‘zbekiston maktab ta’lim tizimida moliyaviy savodxonlikni 
rivojlantirishga yo‘naltirilgan tizimli yondashuvlarni shakllantirishda ilmiy va amaliy asos bo‘lib xizmat qiladi.
Kalit so‘zlar: Moliyaviy savodxonlik, ta’lim tizimi, maktab ta’limi, iqtisodiy fanlar, moliyaviy ta’lim strategiyasi.
Abstract: This scientific article aims to highlight the current aspects of increasing the level of financial literacy 
in the general secondary education system of Uzbekistan and to study the issues of studying advanced 
foreign experiences and integrating them into the national educational environment. The study analyzes 
the content, methodological approaches and factors of their effectiveness of financial literacy programs 
implemented in a number of foreign countries, and the conceptual foundations of applying these experiences 
in the conditions of Uzbekistan are studied. The article substantiates the positive impact of financial literacy 
on the economic well-being and stability of the population, and emphasizes the importance of cooperation 
between the public and private sectors in this process, the need to organize specialized courses and trainings 
in this area in educational institutions, as well as the effective use of innovative technologies and interactive 
teaching methods. Conceptual proposals and practical recommendations developed on the basis of foreign 
experience serve as a scientific and practical basis for the formation of systematic approaches aimed at 
developing financial literacy in the school education system of Uzbekistan.
Keywords: Financial literacy, education system, school education, economic sciences, financial education 
strategy.
Аннотация: Целью данной научной статьи является освещение современных аспектов повышения 
уровня финансовой грамотности в системе общего среднего образования Узбекистана, а также 
изучение передового зарубежного опыта и его интеграция в национальную образовательную среду. 
В исследовании анализируются содержание, методические подходы и факторы эффективности 
программ повышения финансовой грамотности, реализуемых в ряде зарубежных стран, а также 
изучаются концептуальные основы применения этого опыта в Узбекистане. В статье обосновывается 
положительное влияние финансовой грамотности на экономическое благосостояние и стабильность 
населения, подчеркивается важность сотрудничества государственного и частного секторов в 
этом процессе, необходимость организации специализированных курсов и тренингов по данному 
направлению в учебных заведениях, а также эффективное использование инновационных технологий 
и интерактивных методов обучения. Разработанные на основе зарубежного опыта концептуальные 
предложения и практические рекомендации служат научно-практической основой для формирования 
системных подходов, направленных на развитие финансовой грамотности в системе школьного 
образования Узбекистана.
Ключевые слова: Финансовая грамотность, система образования, школьное образование, 
экономические науки, стратегия финансового образования.

K I R I S H
Moliyaviy savodxonlik bugungi kunda ta’limning ajralmas tarkibiy qismi sifatida ko‘plab rivojlangan 

va yuqori iqtisodiy o‘sishga erishayotgan mamlakatlar maktab ta’limi dasturlariga tizimli ravishda 
integratsiyalashmoqda. Shu boisdan, umumta’lim maktablarida o‘quvchilarga moliyaviy bilim va 
ko‘nikmalarni erta bosqichlarda singdirish zarurati kun tartibiga chiqmoqda. Bunda shaxsiy budjetni 
boshqarish, moliyaviy rejalashtirish, investitsiyalar, sug‘urta va boshqa moliyaviy vositalar to‘g‘risida 
boshlang‘ich tushunchalarning berilishi muhim ahamiyat kasb etadi. Moliyaviy savodxonlik – bu 
shaxsning o‘z moliyaviy hayotida ongli va samarali qarorlar qabul qilishi uchun zarur bo‘lgan bilim, 
amaliy ko‘nikma, munosabat va xatti-harakatlar majmuidir. U yakuniy maqsad emas, balki barqaror 
individual moliyaviy farovonlikka erishishning samarali vositasi sifatida e’tirof etiladi.

M A V Z U G A  O I D  A D A B I Y O T L A R  S H A R H I
Moliyaviy savodxonlik hozirgi kunda global iqtisodiy barqarorlik va farovonlikka erishishda 

muhim omil bo‘lib qolmoqda. Bu bo‘yicha olib borilgan ilmiy tadqiqotlar va adabiyotlar tahlili moliyaviy 
savodxonlikni oshirish uchun samarali strategiyalarni ishlab chiqish imkonini beradi.

Moliyaviy savodxonlik – bu shaxsning moliyaviy qarorlar qabul qilish uchun zarur bo‘lgan bilim, 
ko‘nikma va qobiliyatlarni egallaganlik darajasi. A.Lusardi va O.Mitchell [1] tadqiqotlari moliyaviy 
savodxonlikning iqtisodiy ahamiyatini o‘rganib, uning shaxsiy farovonlik va iqtisodiy barqarorlikka 
ta’sirini baholab ko‘rsatdi. A.Atkinson va F.Messy [2] tomonidan o‘tkazilgan tadqiqotlar esa OECD/
INFE (International Network on Financial Education) dasturi doirasida moliyaviy savodxonlikni 
baholash natijalarini taqdim etdi va moliyaviy bilimlarning aholi farovonligiga ta’sirini tahlil qilgan.

Moliyaviy savodxonlikni o‘quv dasturlariga integratsiya qilish zamonaviy ta’limning muhim 
yo‘nalishlaridan biri hisoblanadi. OECD [3] moliyaviy savodxonlik ta’limini maktab dasturlariga kiritish 
usullari haqida ma’lumot beradi va bu jarayonning turli mamlakatlarda qanday amalga oshirilishini 
tahlil qilgan. L.Mandell [4] o‘z tadqiqotlarida AQSh maktablarida moliyaviy savodxonlik darajasini 
oshirish uchun maxsus kurslar va treninglar tashkil etishni tavsiya etgan.

Ko‘plab rivojlangan davlatlar turli ijtimoiy qatlamlar va ta’lim bosqichlarida moliyaviy savodxonlikni 
oshirish uchun milliy strategiyalarni ishlab chiqqan. Masalan, AQShda FINRA Investor Education 
Foundation tomonidan olib borilayotgan Milliy Moliyaviy Qobiliyat Tadqiqoti (NFCS)  moliyaviy 
bilimlarning odamlarning kundalik moliyaviy xatti-harakatlariga ta’sirini o‘rganishga xizmat qiladi 
[4]. Avstraliyada esa moliyaviy savodxonlik bo‘yicha milliy strategiya bolalikdan boshlab maktab 
dasturlariga moliyaviy ta’limni kiritishni o‘z ichiga oladi [5].

Kanada va Yaponiya davlatlarining moliyaviy savodxonlik ta’limidagi tajribalari bu borada yaxshi 
natijalar ko‘rsatgan. OECD [6] va APEC [7] hisobotlari ushbu mamlakatlarda moliyaviy savodxonlik 
darajasini oshirish uchun qabul qilingan strategiyalar va dasturlarni batafsil o‘rganilgan. Kanadada 
moliyaviy savodxonlik dasturlari maktabgacha ta’limdan boshlab, bosqichma-bosqich amalga 
oshirilsa, Yaponiyada qisqa muddat ichida moliyaviy ta’lim berish samaradorligi oshirilgan.

Rivojlanayotgan mamlakatlarda esa bu borada infratuzilmaning cheklanganligi, moliyaviy 
xizmatlardan foydalanish imkoniyatining pastligi va boshlang‘ich bilim darajasining pastligi kabi 
muammolar mavjud. Biroq, ayrim mamlakatlar xorijiy modellardan ilhomlanib, ularni mahalliy 
sharoitlarga moslashtirib, ijobiy natijalarga erishgan. Masalan, Braziliyada maktablarda OECD 
tavsiyalariga asoslangan moliyaviy ta’lim dasturlari joriy etilgan. Hindiston esa Markaziy banki orqali 
qishloq aholisi orasida moliyaviy savodxonlik va moliyaviy inklyuziyani rivojlantirishga qaratilgan 
keng ko‘lamli dasturlarni amalga oshirmoqda[8].

O‘zbekistonda moliyaviy savodxonlikning hozirgi holati, mavjud muammolar va imkoniyatlar tahlili 
davlat va xususiy sektor hamkorligini kuchaytirish zarurligini ko‘rsatadi. O‘zbekiston Respublikasi 
Iqtisodiyot va Moliya Vazirligi va Xalq Ta’limi Vazirligi tomonidan taqdim etilgan hisobotlar aholining 
moliyaviy bilim darajasini oshirish uchun amalga oshirilayotgan chora-tadbirlar haqida ma’lumot 
beradi. World Bank [9] tomonidan o‘tkazilgan tadqiqotlar esa O‘zbekistonda moliyaviy ko‘nikmalarni 
oshirish uchun taklif qilingan strategiyalarni batafsil bayon etgan

Moliyaviy savodxonlikni oshirish uchun samarali strategiyalar va yondashuvlar tahlili davlat va 
xususiy sektor hamkorligini kuchaytirishni, zamonaviy texnologiyalardan foydalanishni va interaktiv 
usullarni tatbiq etishni o‘z ichiga oladi. A.Lusardi va boshqalar [10] tadqiqotlarida moliyaviy bilimlarning 
ijtimoiy va iqtisodiy tengsizlikka qarshi kurashdagi o‘rni ko‘rsatilgan bo‘lib, ushbu bilimlarni oshirish 
orqali iqtisodiy tengsizlikni kamaytirish mumkinligi ta’kidlangan.

Moliyaviy savodxonlikka oid adabiyotlar tahlili shuni ko‘rsatadiki, moliyaviy bilimlar va ko‘nikmalarni 
oshirish shaxsiy va ijtimoiy farovonlikka sezilarli ta’sir ko‘rsatadi. Ilg‘or xorijiy tajribalarni o‘rganish 
va ularni O‘zbekiston sharoitiga moslashtirish orqali maktab ta’lim tizimida moliyaviy savodxonlikni 
oshirish bo‘yicha samarali chora-tadbirlarni amalga oshirish mumkin. Shu bilan birga, davlat va 
xususiy sektor hamkorligini kuchaytirish, zamonaviy texnologiyalardan foydalanish va interaktiv 
usullarni tatbiq etish muhim ahamiyatga ega.

T A D Q I Q O T  M E T O D O L O G I YA S I
Tadqiqotimiz maktab oʻquvchilarini turli oʻyinlar orqali moliyaviy bilimlarni oʻrgatish orqali moliyaviy 

savodxonligini oshirish boʻyicha ilgʻor xorij tajribalari oʻrganamiz. Bu borada ulkan tarixiy tajribaga 
ega boʻlgan Buyuk Britaniya va Yaponiya davlatlarining pedagogik tajribalari bilan yaqindan tanishib 
chiqamiz. 

Maktab oʻquvchilari doirasida moliyaviy savodxonlik taʼlimini berishda Buyuk Britaniya va 
Yaponiya ta’lim tajribasini o‘rganish uchun bir qancha sabablar mavjud. Birinchidan, Buyuk Britaniya 
ham kattalar ham yoshlar moliyaviy savodxonlik darajasi boʻyicha jahon mamlakatlari oʻrtasida 
yetakchi oʻrinlarni egallab kelmoqda. Bu borada Kanadaning uzoq yillik tarixiy tajribasi katta va 
shu sababli bu tajribani mukammal oʻrgangan holda Oʻzbekiston uchun mos keladigan qismlarini 
tanlab olish va amaliyotga joriy etish istiqbolda yoshlar oʻrtasida moliyaviy taʼlimni targʻib qilishni 
osonlashtiradi. Ikkinchidan, Yaponiyaning bugungi global taraqqiyotiga asosiy sabab taʼlim ekanligi 
barchaga maʼlum. Lekin shunday boʻlsa-da, Yaponiya maktab taʼlimida moliyaviy savodxonlik 
taʼlimini berib boshlaganiga 2-3 yil boʻlmoqda. Qisqa davr davomida mamlakat bu borada maʼlum bir 
ijobiy natijalarga erishmoqda. Yaponiya maktab taʼlim tizimida moliyaviy savodxonlik taʼlimini berish 
tajribasini oʻrganish orqali maktablarda moliyaviy savodxonlik taʼlimini berishni nimadan boshlash 
kerakligini va qisqa vaqtda qanday qilib yaxshi natijalarga erishish mumkinligini oʻrganishimiz mumkin. 
Albatta, bu Oʻzbekiston maktablarida boshlangʻich va oʻrta sinflarda taʼlim olayotgan oʻquvchilarga 
moliyaviy taʼlim berish jarayonini osonlashtirish va tezlashtirish uchun xizmat qiladi. 

T A H L I L  V A  N A T I J A L A R
So‘nggi yigirma yillikda Buyuk Britaniyada moliyaviy savodxonlik shaxsiy rivojlanish uchun zarur 

bo‘lgan asosiy ko‘nikma sifatida e’tirof etildi. Aholida qarz yukini ortishi, past jamg‘arma darajasi va 
noto‘g‘ri moliyaviy qarorlar kabi muammolar fonida hukumat va nodavlat tashkilotlar moliyaviy ta’limni 
maktab o‘quv dasturiga integratsiyalash bo‘yicha bir qator tashabbuslarni amalga oshirdi.

2014-yilda muhim qadam sifatida moliyaviy ta’lim Angliyadagi o‘rta maktablar uchun majburiy 
fan sifatida maktab fanlari qatoridan joy oldi. Yangilangan fuqarolik va matematika fanlari dasturiga 
asosan, 11–16 yoshli o‘quvchilar pulni boshqarish, kredit va qarz tushunchalari, moliyaviy risklar va 
iqtisodiyotda pulning o‘rni haqida bilimlarni egallashi zarur  [11]. Biroq, moliyaviy ta’lim boshlang‘ich 
maktablarda majburiy emas, va Shotlandiya, Uels va Shimoliy Irlandiyada ham umumiy tartibda joriy 
etilmagan – bu hududlarda maktablar bunday ta’limni ixtiyoriy asosda tashkil etilishi belgilangan.

Davlat tomonidan qo‘llab-quvvatlanadigan bir qancha nodavlat tashkilotlar moliyaviy ta’limni joriy 
etishda muhim rol o‘ynaydi. Masalan, Money and Pensions Service (MaPS) [12]tomonidan ishlab 
chiqilgan 2020–2030-yillarga mo‘ljallangan Moliyaviy farovonlik strategiyasi doirasida 2030-yilgacha 
yana 2 million bola va o‘smirga sifatli moliyaviy ta’lim berish maqsad qilingan. Shuningdek, Young 
Enterprise xayriya tashkiloti tomonidan har yili o‘tkaziladigan “My Money Week” [13] kabi dasturlar 
orqali o‘quvchilarga amaliy moliyaviy ko‘nikmalar o‘rgatiladi.

Moliyaviy ta’lim bo‘yicha Parlamentaro ishchi guruh (APPG) tadqiqotlariga ko‘ra, qonuniy 
asoslar yaratilgan bo‘lsa-da, ularning amaldagi joriy etilishi bir xil darajada emas. Maktablarda 

malakali o‘qituvchilar yetishmaydi, o‘quv dasturlarida vaqt ajratilmaydi, hamda zarur o‘quv resurslari 
cheklangan [14]. Bu esa moliyaviy ta’limni joriy etishda o‘qituvchilarni tayyorlash, standart materiallar 
yaratish va davlat–xususiy sektor sherikchiligi muhimligini ko‘rsatadi.

Cambridge universiteti [15] olib borgan tadqiqotda bolalar 7 yoshga kelib moliyaviy odatlarni 
shakllantirishi aniqlangan. Bu esa moliyaviy ta’limni erta yoshdan boshlash lozimligini yana bir bor 
isbotlaydi.

So‘nggi yillarda raqamli o‘quv vositalari va o‘yinlashtirilgan (gamifikatsiya) platformalar 
maktabdagi darslarga samarali qo‘shimcha sifatida paydo bo‘lmoqda. Masalan, NatWest’ning 
[16]“MoneySense” va Barclays’ning [17]“LifeSkills” loyihalari orqali o‘quvchilar, o‘qituvchilar va ota-
onalarga mo‘ljallangan bepul interaktiv materiallar taqdim etilmoqda.

Buyuk Britaniya tajribasi shuni ko‘rsatadiki, moliyaviy ta’limni maktab dasturiga kiritish muhim 
qadamlardan biridir. Biroq, uning muvaffaqiyatli amalga oshirilishi moliyaviy mablag‘, o‘qituvchi 
tayyorgarligi va qiziqarli o‘quv vositalariga bog‘liq. So‘nggi yillarda ijobiy natijalarga erishilgan 
bo‘lsa-da, moliyaviy savodxonlikni barcha yoshlar uchun hayotiy ko‘nikmaga aylantirish uchun doimiy 
investitsiya va keng ko‘lamli hamkorlik talab etiladi.

Yaponiya taʼlim tizimining rivojlanishi boʻyicha dunyo mamlakatlari orasida 8-oʻrinda turadigan 
davlat hisoblanadi. Yaponiyada 2022-yili voyaga yetganlik yoshi 20 yoshdan 18 yoshga tushirilishi 
bilan maktablarda moliyaviy savodxonlik darslarini majburiy etib belgilandi.

Yaponiya maktablarida moliyaviy savodxonlik muhim koʻnikma hisoblanadi va soʻngi yillarda 
bunga yanada koʻproq eʼtibor qaratilmoqda. Yaponiya Banki 2017-yilda aholining moliyaviy 
savodxonlik darajasini aniqlash uchun 18-79 yosh oraligʻidagi 25 000 nafar aholidan soʻrovnoma 
oʻtkazdi. Bu soʻrov natijalariga koʻra, taʼlim darajasi, daromad, yosh va kasbiy holat moliyaviy 
savodxonlik darajasini aniqlash uchun muhim faktorlar hisoblanadi[11]. Yaponiyada 2022-yilda olib 
borilgan tadqiqotlar doirasida oʻtkazilgan soʻrovnomada maʼlum boʻlishicha, Yaponiya aholining 36% 
foiz stavkalari, inflyatsiya va risklarni diversifikatsiya qilish tushunchalari boʻyicha maʼlum bilimlarga 
ega ekan. Bu natijaga asosan tadqiqotchi olimlar guruhi Yaponiyada moliyaviy savodxonlik darajasi 
past degan xulosaga kelishgan[12]. Yaponiyaning markaziy va mahalliy hukumatlari moliya institutlari 
bilan hamkorlikda moliyaviy taʼlimni isteʼmolchilar taʼlimini asosiy tamoyiliga aylantirish orqali maktab 
yoshdagi bolalardan tortib katta yoshdagi aholi oʻrtasida moliyaviy savodxonlikni yaxshilash uchun 
strategiya ishlab chiqilgan.

Yapon xalqida riskli aktivlarga investitsiya kiritish orqali boylik orttirishdan koʻra, mehnat bilan 
topilgan pulni jamgʻarma sifatida saqlash anʼanaviy fazilat sanaladi. Yaponiya banki maʼlumotlariga 
koʻra, 2022-yil mart oyida yaponiyaliklar egalik qilgan moliyaviy aktivlarning 54,3 foizini naqd 
pul va depozitlar tashkil etgan, bu koʻrsatkich AQShda 13,7 foiz va Yevropada 34,5 foizni tashkil 
qilgan1.  Hukumat kelajakda iqtisodiyot uchun zarur boʻlgan investitsiya resurslarini aholi qoʻlidagi 
jamgʻarmalar evaziga qoplash va aholini investitsiyalarga jamgʻarmalarini yoʻnaltirish orqali moliyaviy 
farovonlikka erishishi uchun aholining moliyaviy savodxonlik darajasini maktab yoshdan oshirishga 
katta eʼtibor qaratmoqda. 

Koʻplab yapon banklari, yirik kompaniyalar va moliya institutlari barcha yoshdagi aholining, 
xususan, maktab yoshdagilarni moliyaviy savodxonligini oshirish uchun oʻzlarining dasturlariga 
ega. Koʻplab maktablar dars jarayonlarini tashkil qilishda mahalliy moliya institutlari bilan yaqindan 
hamkorlik qilib kelmoqda. Bu moliyaviy savodxonlikni oshirishda taʼlim bilan amaliyotni integratsiyasini 
taʼminlashda muhim rol oʻynamoqda. Undan tashqari, mamlakatda yoshlikdan moliyaviy bilimlarni 
chuqur oʻrgatishga ixtisoslashgan maktab va kollejlar soni ham yildan-yilga ortib bormoqda.

Yapon maktablarida moliyaviy taʼlim turli fanlar dasturlariga integratsiya qilingan. Asosan yapon 
maktablarida moliyaviy savodxonlik darslari 7-12-sinflarda (Junior high schools (7-9) and High School 
(10-12)) oʻqitiladi. Yaponiyada barcha oʻrta maktablarda (junior high schools and high schools) 
oʻquvchilar moliyaviy taʼlimni ijtimoiy fanlar, Texnologiyalar va uy-xoʻjaligi iqtisodiyoti,  Fuqarolik bilimi, 
Uy-xoʻjaliklari iqtisodiyoti, Savdo kabi fanlari doirasida oʻrganishadi[13]. Misol uchun, Uy -xoʻjaligi 
iqtisodiyoti (Kateika) fani 5 sinfdan 10 yoki 11-sinfgacha boʻlgan barcha sinflar uchun majburiy fan 
hisoblanadi. Uy xoʻjaligi iqtisodiyoti fani oziq-ovqat, kiyim-kechak, uy-joy, oilaviy munosabatlar, bolalar 

1	   https://www.japantimes.co.jp/news/2023/03/19/national/teaching-financial-literacy/

tarbiyasi, isteʼmol, moliyaviy taʼlim va ijtimoiy taʼminot kabi mavzular doirasida tashkillashtiriladi2.
 Boshlangʻich sinflarda (primary school) esa “Uy qurish kurslari” da oʻqitiladi. Oʻquvchilar 

kundalik hayotda isteʼmol xarajatlarini rejalashtirish va kelajak uchun jamgʻarmalarini investitsiya 
qilish kerakligini oʻrgatish maqsadida moliyaviy taʼlim “Kundalik hayot rejalari” mavzusida oʻqitiladi. 
Bu oʻquvchilarda kundalik hayotlarini samarali boshqarish uchun kerakli bilim va koʻnikmalarni 
shakllantirishga yordam beradi. 

Yapon maktablarida moliyaviy bilimlarni samarali oʻrgatish uchun turli interaktiv va innovatsion 
usullardan foydalaniladi. Xususan, dars va darsdan tashqari vaqtlarda oʻquvchilarga turli oʻyinlar 
orqali moliyaviy savodxonliklarini oshirishga alohida eʼtibor beriladi. Koʻplab oʻyinlar maktab 
oʻqituvchilari va moliya institutlarining malakali xodimlari hamkorligida ishlab chiqilgan boʻlib, baʼzilari 
planshet, telefon va kompyuterlar orqali oʻynalsa, baʼzilar turli oʻquv materiallari, masalan, kupyuralar, 
obligatsiyalar va veksellar tasviri tushirilgan kartalar vositasida oʻyin tashkillashtiriladi. 

Shuningdek, o‘quvchilarda moliyaviy savodxonlikni shakllantirish va chuqurlashtirishda 
o‘qituvchilar uchun banklar, investitsiya kompaniyalari, sug‘urta tashkilotlari hamda moliya bozori 
ishtirokchilari tomonidan yaratilgan onlayn platformalar va veb-saytlardan foydalanish muhim 
metodik resurs sifatida qaralmoqda. Mazkur platformalarda yosh toifasiga mos tarzda ishlab chiqilgan 
interaktiv o‘yinlar mavjud bo‘lib, ular o‘quvchilarning moliyaviy bilimlarini oshirishga xizmat qiladi. Dars 
jarayonida mavzuga mos o‘yinlardan foydalanish orqali o‘quvchilarda mavzuni chuqurroq anglash, 
mustaqil fikrlash va moliyaviy qaror qabul qilish ko‘nikmalari rivojlanadi. Bundan tashqari, darsdan 
bo‘sh vaqtlar uchun mo‘ljallangan mobil ilovalar ham mavjud bo‘lib, ular o‘quvchilarga o‘z bilimlarini 
mustahkamlash imkonini beradi. Maktablar amaliyotida keng qo‘llanilayotgan interaktiv o‘yinlarga 
Monopoliya, Hayot o‘yini, Birja o‘yinlari, Iqtisodiy stol, Sinf bozori, Moneypal va Taberu Kurasu 
kabi o‘yinlar misol bo‘la oladi. Bu o‘yinlar moliyaviy tushunchalarni hayotiy kontekstda o‘rgatishga 
yo‘naltirilgan bo‘lib, ta’lim samaradorligini oshirishda muhim vositadir.

X U L O S A  V A  T A K L I F L A R
Xulosa qilib aytganda, O‘zbekiston maktab ta’lim tizimida moliyaviy savodxonlikni shakllantirish 

bo‘yicha ilg‘or xorijiy tajribalarni o‘rganish va ularning mahalliy sharoitga mos bo‘lgan modellari 
asosida amaliyotga tatbiq etilishi strategik ahamiyatga ega. Xalqaro tajriba tahlili orqali moliyaviy 
ta’limni samarali yo‘lga qo‘yish bo‘yicha pedagogik yondashuvlar aniqlanib, bu borada ortiqcha 
moliyaviy resurslar va vaqt sarfini minimallashtirish mumkin bo‘ladi. Jahon amaliyotida o‘zini oqlagan 
ta’lim metodlari va interaktiv o‘quv texnologiyalarini O‘zbekiston maktab tizimiga integratsiyalash, 
o‘quvchilarning moliyaviy savodxonlik darajasini sezilarli darajada oshiradi. Bu esa, o‘z navbatida, 
iqtisodiy jihatdan ongli, barqaror va farovon fuqarolik jamiyatini shakllantirishda muhim omil bo‘lib 
xizmat qiladi.

Tadqiqot davomida quyidagi takliflar ishlab chiqildi.
- Maktablarda moliyaviy savodxonlikni oshirish uchun maxsus kurslar va treninglar tashkil etish 

zarur. Bu kurslar turli yoshdagi o‘quvchilar uchun moslashtirilgan bo‘lishi kerak.
- O‘quvchilarga moliyaviy bilimlarni o‘rgatishda zamonaviy texnologiyalar va interaktiv usullardan 

foydalanish tavsiya etiladi. Bu raqamli moliya ko‘nikmalarini o‘rgatishni o‘z ichiga oladi.
- Moliyaviy savodxonlikni oshirish bo‘yicha davlat va xususiy sektorlar hamkorligini kuchaytirish 

lozim. Moliyaviy institutlar va ta’lim muassasalari hamkorlikda turli tadbirlar va musobaqalar tashkil 
etishi mumkin.

- Maktab o‘quv dasturlariga moliyaviy savodxonlikni integratsiya qilish. Bu matematika yoki 
ijtimoiy fanlar doirasida o‘qitilishi mumkin. Shuningdek, turli tadbirlar va “moliyaviy savodxonlik 
kunlari” tashkil etilishi tavsiya etiladi.

- Moliyaviy ta’lim resurslarini yaratish zarur. Bu kitoblar, darsliklar, onlayn kurslar va turli o‘yinlar 
orqali amalga oshirilishi mumkin.

- Mazkur tavsiyalar O‘zbekiston maktab ta’lim tizimida moliyaviy savodxonlik darajasini oshirishga 
yo‘naltirilgan kompleks amaliy dasturlarni shakllantirishda muhim metodologik asos bo‘lib xizmat 

2	  https://www.fukuoka-edu.ac.jp/english/faculty/training_secondary/home_economics.html

qiladi. Ilg‘or xorijiy mamlakatlar tajribasi asosida ishlab chiqilgan ta’lim dasturlari va pedagogik 
yondashuvlar o‘quvchilarda moliyaviy bilim, ko‘nikma va kompetensiyalarni samarali shakllantirish 
imkonini beradi. Ushbu tavsiyalar asosida ta’lim tizimida islohotlarni amalga oshirish, o‘quv rejalari va 
mazmunini modernizatsiya qilish, moliyaviy savodxonlikni oshirishga qaratilgan integratsiyalashgan 
choralarni qo‘llash O‘zbekistonning uzoq muddatli iqtisodiy barqarorligi va ijtimoiy farovonligiga 
sezilarli hissa qo‘shadi.

